
   Çынна мĕн илем кӳрет тата пархатар пӳрет? Хитре сăнпа çирĕп пӳ, паллах, çакă енĕпе уйрăм шайра тăраççĕ, çапах ун тĕшне-хакне тулли майпа палăртса уçма пултараймаççĕ, мĕншĕн тесен тулашран чун-чĕре хитрелĕхне чăн хак пама май паман. Ахальтен-им ваттисем, пурнăç тути-масине çителĕклех туйнисем, сарлака каçалăкне урлă-пирлĕ çавăрса утса тухса курнисем, çынна пĕлсе çитмешкĕн унпа пĕрле çичĕ пăт тăвар çиме кирлине каларăшпа палăртнă, çăмăлттайлăх ку ĕçре вырăнсăрне шахвăртнă.

Чун-чĕре анлăлăхĕ, туйăмсен тарăнлăхĕ чăн майĕпе палăрать, тивĕçлипе курăнать йывăрлăхра-шырлăхра, кĕтмен çĕртен пулакан тĕрлĕ шайри нушара. Шăпах инкек умра чух хавшак чун пуçне усать, хăрушлăхра хăй вăйне туйма-шанма пăрахать. Çакăн пирки шăп та шай халăх калать, сăмах май, «Этем нумай — çын сахал!».

Çын пулмашкăн çăмăл мар, çакна уççăн палăртар. Чунри çынлăх шайĕсĕр, ыр кăмăллăх пайĕсĕр мĕскер юлать этемрен, сывă, пиçĕ ӳт-пӳрен. Тискер чĕрчун майĕпе, туйăм палăрăмĕпе кăна юлас пулсассăн, йăла-йĕрке картакан чарулăхран хăрама вуçех пăрахас пулсассăн этем тухать выльăха, туйми пулать çылăха. Çакă вара çуратать питĕ пысăк хăрушлăх — чăннипех те хăрушă сивĕ чунри пушăлăх. Ун пек куна курасран, çынлăх сумран тухасран Атте Турă çăлтăрах!

  